
Asturiasko eta Vianako Printzeek Nafarroara bisita ofiziala egingo dute asteazkenean
Nafarroako erregeen omenaldian parte hartuko dute, Leiren; baita Vianako Printzea sariak entregatzeko ekitaldian ere, Iruñeko Baluarte Auditorioan
2010eko ekainak 8, asteartea.  Berorren gorentasun Asturiasko eta Vianako Printzeak Nafarroan izango ditugu asteazkenean: Leireko San Salbatore monasterioan Nafarroako erregeei egingo zaien omenaldian parte hartuko dute eta Vianako Printzea nazioarteko sariak entregatzeko ekitaldian buru izango dira, Iruñeko Baluarte Batzar Jauregi eta Auditorioan. 
Gero, eguerdian, berorren gorentasunek Iruñean bazkalduko dute, “Arkitektura: gehiago gutxiagoren truke" biltzarreko antolatzaile, sustatzaile eta hizlariekin. Biltzar hori asteazkenean bertan inauguratuko da eta, hiru egunean, munduan ospe gehien duten arkitekto garaikideak bilduko dira Nafarroako hiriburuan.
Nafarroako erregeen omenaldia

 Eguerdiko 11.30ean, Felipe jauna eta Letizia andrea, Etxebizitza ministro Beatriz Corredorrekin batera, Leireko San Salbatore monasteriora helduko dira, Nafarroako erregeen omenaldi tradizionalean parte hartzeko. Nafarroako Gobernuko Lehendakariak, Miguel Sanz Sesmak, egingo die harrera eta, monasterio barruan, berorren gorentasunek beneditarrekin bilera txiki bat egingo dute eta foru erkidegoko agintari nagusiak agurtuko dituzte.  

Ondoren, 11.45ean, monasterioaren ate ondoko absideen plazan, segizio tradizionaleko desfilea hasiko da. Buruak Felipe jauna eta Letizia andrea izango dira eta parte hartuko dute Nafarroako Gobernuko kideek eta Gobernuko eta Parlamentuko buruek. Haien aurretik joango dira aguaziltxoak, eskaintza egiteko lore koroarekin; giltzaria, monasteriorako zilarrezko kutxarekin; arma erregea eta mazolariak. Segizioa monasterioaren barrutiko kanpoaldeko galtzadatik joango da, Speciosa atera arte; han Leireko abade mitradunak, Juan Manuel Apesteguia Martinezek, egingo die harrera. 


Felipe jaunak eta Letizia andreak ospakizuna presbiterioko ohorezko aulkitik ikusiko dute. Liturgiako burua Iruñeko artzapezpiku eta Tuterako gotzaina, Francisco Perez Gonzalez, izango da eta liturgia abadearekin eta apaiz beneditarrekin batera egingo du. 


Eskaintzan, Gobernuko Lehendakariak Nafarroako erakundeen opari sinbolikoa emango dio abade mitradunari, monasterioan gurtzari eusteko. Eukaristia amaitutakoan berorren gorentasunek lore gorridun koroa bat jarriko dute erreinuko lehen erregeen panteoian; koroaren testua hau izango da: “Felipe y Letizia, Príncipes de Asturias y de Viana” 


Ospakizuneko musikaz arduratuko dira Monasterioko Apaizen Abesbatza eta Zangozako Nora Abesbatza. Nora Abesbatzako zuzendaria Fermin Iriarte izango da eta organoa Antonio Guerrerok joko du.
Arkitektoen Biltzarreko bazkaria Baluarten
 Eguerdiko 14.15ean berorren gorentasunak Baluartera, Nafarroako Batzar Jauregi eta Auditoriora, helduko dira eta han “Arkitektura: gehiago gutxiagoren truke" biltzarreko antolatzaile, sustatzaile eta hizlariekin bazkalduko dute; guztira 80 lagun bilduko dira. Biltzarra Arquitectura y Sociedad Fundazioak sustatu du eta Iruñean egingo dute ekainaren 9tik 11ra. 

Bazkaldu baino lehen hitz batzuk egingo dituzte aipatu Fundazioko buruak, Carlos Solchagak; Etxebizitza ministroak, Beatriz Corredorrek; Nafarroako Gobernuko Lehendakariak, Miguel Sanzek; eta berorren gorentasunak, Felipe de Borbón y Greciak. 

“Arkitektura: gehiago gutxiagoren truke" biltzarrean Pritzker saria jaso duten hiru arkitekto bilduko dira; sekula ez zen horrelakorik gertatu Espainian. Sari hori arkitektura arloko Nobeltzat dute. Arkitektoak dira, hain zuzen, Renzo Piano italiarra (1998an jaso zuen saria), Jacques Herzog suitzarra (2001ean saritu zuten) eta Glenn Murcutt australiarra (saria 2002an eman zioten). 
2010eko Vianako Printzea sariak
Arratsaldean, 18.45ean, berorren gorentasunak Baluartera bueltatuko dira eta han honako hauen agurra jasoko dute: Nafarroako Gobernuko Lehendakariarena, foru erkidegoko hiru agintari nagusiena, 2010eko Vianako Printzea nazioarteko sarien hiru epaimahaietako buruena, sariak antolatzen parte hartu duten Nafarroako Gobernuko kontseilariena eta lehen edizio honetako kategorien babesle izan diren enpresena. 

Nafarroako nazioarteko sariak emateko ekitaldia 19.00etan hasiko dira eta mila lagun inguru bertaratuko dira. 

Espainiako eta Nafarroako ereserkiak entzun ondoren, Nafarroako Gobernuko Lehendakariak, Miguel Sanzek, hitza hartuko du, nazioarteko sarien lehen edizio honetako helburuen berri emateko eta hiru kategorietako saridunen merituak laburtzeko. Gero, sariak eman baino lehen, bideo bat jarriko dute; bideoan Vianako Printzea kultura sarien aurreko hogei edizioak daude laburtuta. Aurten, nazioarteko sari horiek jasoko dituzte Jürgen Untermann hizkuntzalariak, kultura arloan; Creative Handicrafts erakundeak, elkartasunaren arloan; eta Adindunen Erakundeen Espainiako Konfederazioak (CEOMA), mendekotasunaren arloan, “Desatar al anciano y al enfermo de Alzheimer” proiektuagatik. Sariak eman ondoren Asturiasko eta Vianako Printzeak hitz batzuk egingo ditu. 

Ekitaldia amaitu ondoren, berorren gorentasunak saridunekin bilduko dira eta gero guztiek argazkia egingo dute epaimahaikideekin, agintariekin eta sustatzaileekin. Ondoren ekitaldira bertaratutako gonbidatuek (mila inguruk) janaurrekoa egingo dute eta 20.45ean berorren gorentasunak joan egingo dira eta horrela amaituko dute Nafarroara egindako bisita. 
Hedabideetako 120 langilek jaso dute baimena 
Canal 4 eta Canal 6 telebista kate autonomikoek zuzenean emango dute sarien ekitaldia eta Popular telebistak saio berezi bat emango du 21.30ean hasita. Baluartetik zuzenean arituko dira, baita ere, 19.00etatik 20.00etara (eskualdeetako deskonexioetan), Onda Cero, SER, COPE eta Radio Nacional de España irrati kateak. 
Asturiasko eta Vianako Printzeek Nafarroara egingo duten bisitari buruzko informazioa biltzeko baimena 26 hedabidetako 120 langilek jaso dute: kazetari literarioek, grafikoek eta teknikariek.
Aipatu telebista eta irrati kateez gain, Nafarroako hedabide guztiek eskatu dituzte langileak ekitaldira bertaratzeko baimenak: Diario de Navarra, Diario de Noticias, Interneteko “Canal soy.tv”, elizbarrutiko “La Verdad” aldizkaria eta Nafarroako TVE. 

